
и иди отсюду на Русь и поминай меня до живота своего молением 
и молитвою и милостынею и прощением". 

Отрок же на утрие простився у гроба его и взя кони оба драгия 
Тимофеевы з збруею, и обрете на них басманы великие, полны насы­
паны злата, и сребра и драгих каменей, и всед на конь и поеде на 
Русь радуяся и веселяся. 

И приехав к Москве и подробну поведа о Тимофеи, еже случися 
ему, великому московскому князю, и митрополиту, и како погребе 
его, и како его виде во сне. И оставльшаяся вся показа им. Князь же 
и митрополит удивишася о сем и прославиша бога, како покаянием 
и слезами очистився, и простишася греси его, и душа его спасена 
бысть. Князь же и митрополит все имение тимофеево повелеста отроку 
тому отдати. Еще же к тому князь и земли удел даде ему. 

Сия же повесть многа лет ненаписана бысть, но тако в людех 
в повестех ношашеся. Аз же слышах от многих сие и написах ползы 
ради прочитающим, да не отчаются согрешивший спасения своего, 
но притекут ко всемилостивому богу истинным покаянием и отпущение 
грехов получат, и жизнь вечную сподобятся прияти и в безконечныя 
веки на небеси с преподобными имут царьствовати. Аминь. 

Слово о презвитере Тимофее, впадшем в тяжек грех. 
Бысть в великом княжении Россииския земли при великом князе 

Иоанне Васильевиче и при святейшем Филиппе митрополите во граде 
Владимере презвитер некий, именем Тимофеи. Случися ему быти по 
божию попущению сицевыи грех на пагубу души его. 

В первую убо неделю великаго поста обычаи имут православнии 
христиане, боголюбивии мужие, и жены, и младыя дети поститися во 
всю неделю и ко отцу духовному на покаяние приходити и приимати 
тело и кровь господа нашего Иисуса Христа. Такожде и к сему попу 
прииде некая девица на исповедание грехов своих, зело прекрасна, 
дщи некоего богата и славна мужа града того. И бывшим им наедине 
во церкви святей. И начат презвитера диавол разжигати на ню неуто­
лимою похотию. Поп же Тимофеи немогии терпети злаго сего разго-
рения плоти своея и падеся с нею в церкви святей, не убояся суда 
божия. 


